
ਜੀਹਨਾਂ ਤੁਹਾਡੀ ਰਾਤ ਹੰਢਾਈ-

ਕਿਉਂ ਜਗਰਾਤਾ ਕੀਤੈ?

ਕੈਸੀਅਸ-:ਨਿੱਕੀ ਜਿਹੀ ਇੱਕ ਅਰਜ਼ ਕਰਾਂ ਮੈਂ,

ਜ਼ਰਾ ਸੁਣੋਂ ਗੇ ਮੇਰੀ?

-ਬਰੂਟਸ ਤੇ ਕੈਸ ਕਾਨਾਫੂਸੀ ਕਰਦੇ ਹਨ-

ਡੇਸੀਅਸ-:ਆਹ ਰਿਹਾ ਪੂਰਬ;

ਪੌਹ ਭਲਾ ਏਥੋਂ ਨਹੀਂ ਫੁੱਟਦੀ?

ਕਾਸਕਾ-:ਨਹੀਂ।

ਸਿੰਨਾ-:ਮਾਫ ਕਰਨਾਂ, ਇਹੋ ਹੈ ਉਹ ਥਾਂ।

ਸਲੇਟੀ ਰੇਖਾਵਾਂ ਦਿਸ ਰਹੀਆਂ

ਦੂਰ ਪਰੇ ਦਿਸਹੱਦੇ ਉੱਤੇ,

ਜਾਲੀਦਾਰ ਕਰਨ ਨੱਕਾਸ਼ੀ

ਬਦਲਾਂ ਦੀ ਧੌਲੀ ਚਾਦੱਰ ਉੱਤੇ

ਅਗਰਦੂਤ ਬਣ ਦੇਣ ਸੁਨੇਹਾ

ਰਵੀ ਰਾਜ ਦੀ ਖੁਸ਼ ਆਮਦ ਦਾ।

ਕਾਸਕਾ-:ਮੰਨੋ ਜੇ ਤੁਸੀਂ ਮੇਰੀ,

ਭੁਲੇਖਾ ਲਗਦੈ ਦੋਵਾਂ ਨੂੰ ਹੀ:

ਖੰਜਰ ਮੇਰੇ ਦੀ ਨੋਕ ਹੈ ਜਿਤਵੱਲ

ਉੱਥੋਂ ਸੂਰਜ ਚੜ੍ਹਦੈ-

ਨਵੇਂ ਸਾਲ ਦੀ ਚੜ੍ਹਦੀ ਰੁੱਤੋਂ

ਜੇ ਅੰਦਾਜ਼ਾ ਲਾਈਏ,

ਵਾਹਵਾ ਦੱਖਣ ਵੱਲ ਹੀ ਉਗਦੈ-

ਦੋ ਮਹੀਨੇ ਪਿੱਛੋਂ ਪਰ ਇਹ

ਉੱਗਿਆ ਕਰੂ ਉੱਤਰ ਦੀ ਕੁਖੋਂ

ਪਹਿਨ ਪੱਚਰ ਕੇ

ਨਿੱਘੀਆਂ ਨਰਮ ਸਵੇਰਾਂ;

ਪਰ ਹੁਣ ਚੜ੍ਹਦੇ ਸੂਰਜ ਦਾ ਪੂਰਬ,

ਔੋਹ ਸਿੱਧਾ ਹੈ ਬਿਰਹਸਪਤੀ ਮੰਦਰ ਉੱਤੇ,

ਬਿਲਕੁਲ ਸਿੱਧਾ ਅਤੇ ਸਾਹਮਨੇ।

ਬਰੂਟਸ-:ਆਓ! ਸਾਰੇ ਹੱਥ ਮਿਲਾਓ

ਵਾਰੀ ਵਾਰੀ ਮੇਰੇ ਨਾਲ-

ਕੈਸੀਅਸ-:ਤੇ ਖਾ ਕੇ ਸਾਰੇ ਕਸਮਾਂ

ਮਤਾ ਆਪਣਾ ਪੱਕਾ ਕਰੀਏ-

